
SAMARQAND VILOYATI 
SANOATINING HUDUDIY TARKIBINI 
TAKOMILLASHTIRISHNING AYRIM 
MASALALARI

Uralov Eliboy Omonovich

Annotatsiya. Mazkur maqolada Samarqand viloyati hududlarida sanoatni rivojlantirishda ishlab chiqarish salohiyatidan 
foydalanishning joriy holati hamda undan samarali foydalanish imkoniyatlari chuqur o‘rganilgan. Tadqiqot natijalari 
sanoatni hududiy rivojlantirish strategiyasini takomillashtirishda, iqtisodiy rejalashtirish va investitsiya siyosatini 
shakllantirishda muhim ahamiyat kasb etadi.

Kalit so‘zlar: hududiy rivojlanish, sanoat salohiyati, ishlab chiqarish resurslari, iqtisodiy islohotlar, makroiqtisodiy 
barqarorlik, yalpi ichki mahsulot, tarkibiy tuzilma, sanoat siyosati, statistik tahlil.
Abstract. This article provides an in-depth analysis of the current state of utilization of production potential in the 
development of industry across the regions of Samarkand region, as well as the opportunities for its efficient use. The 
research findings are significant for improving regional industrial development strategies, economic planning, and the 
formation of investment policy.

Keywords: regional development, industrial potential, production resources, economic reforms, macroeconomic stability, 
gross domestic product, structural composition, industrial policy, statistical analysis.
Аннотация. В данной статье глубоко исследованы текущее состояние использования производственного 
потенциала в развитии промышленности регионов Самаркандской области, а также возможности его 
эффективного использования. Результаты исследования имеют важное значение для совершенствования 
стратегии территориального развития промышленности, экономического планирования и формирования 
инвестиционной политики.

Ключевые слова: региональное развитие, промышленный потенциал, производственные ресурсы, экономические 
реформы, макроэкономическая стабильность, валовой внутренний продукт, структурная структура, промышленная 
политика, статистический анализ.

K I R I S H
Samarqand viloyati respublikamizda eng birinchilar qatorida tashkil etilgan bo‘lib, u 1938-yil 15-yanvarda 

ushbu ma’muriy maqomni olgan. Viloyatning maydoni 16,8 ming kv. km yoki O‘zbekiston hududining 3,7 foiziga 
teng. Bunday nisbatan kichik hududda, 2025-yil 1-yanvar holatiga ko‘ra dastlabki ma’lumotlarga qaraganda, 
4360,1 ming aholi yashagan. Bu mamlakat aholisining 11,1 foizini tashkil etadi. Hududining ko‘lami bo‘yicha 
respublikamizda 7-o‘rinda, aholi soniga ko‘ra esa birinchi o‘rinda turadi. Bundan xulosa qilish mumkinki, viloyat 
aholisining zichligi o‘rtacha mamlakat ko‘rsatkichiga nisbatan deyarli 3 baravar yuqori.

Samarqand viloyati ma’muriy jihatdan 14 ta qishloq tumanlari, 11 ta shahar va 88 ta shaharchadan iborat. 
Bu yerda 124 ta qishloq fuqarolar yig‘inlari hamda 1871 ta qishloq aholi punktlari mavjud. Viloyat hududidagi eng 
qadimiy qishloq tumanlari 1926-yilda tashkil etilgan Bulung‘ur, Narpay, Payariq, Pastdarg‘om va Samarqand 
tumanlaridir. Eslatib o‘tish joizki, mazkur ma’muriy-hududiy maqom aynan shu yilda joriy etilgan. Eng so‘nggi 
tashkil etilgan tuman esa viloyat markazi “bag‘rida” joylashgan Toyloq tumani hisoblanadi (1992-yil).

Maydoni bo‘yicha eng katta tuman Nurobod tumani bo‘lib, uning hududi 4,86 ming kv. km yoki viloyat 
hududining 28,9 foizini tashkil etadi. Viloyatning ikkinchi yirik hududi — Qo‘shrabot tumani bo‘lib, uning maydoni 
2,16 ming kv. km ni tashkil etadi. Ayni vaqtda Toyloq tumani hududi atigi 0,28 ming kv. km ni tashkil etadi.

M A V Z U G A  O I D  A D A B I Y O T L A R  S H A R H I
Oxirgi yillarda sanoatning hududiy tarkibini takomillashtirish, yangi texnologiyalarning rivojlanishi 

hududlarda erkin iqtisodiy hududlar va kichik sanoat zonalarini tashkil etish, shuningdek, makroiqtisodiy 
prognozlashni aniqroq va tezroq amalga oshirish imkonini bermoqda. Ayniqsa, ushbu yo‘nalish O‘zbekiston 
Respublikasida ustuvor yo‘nalishlardan biri sifatida e’tirof etilgan.

Xususan, Samarqand viloyatida sanoatning hududiy tarkibini takomillashtirish masalalari O‘zbekiston 
Respublikasi Prezidentining 2025-yil 4-avgustdagi PQ-243-son qarori1 orqali asoslab berilgan. Mazkur qarorga 
muvofiq, viloyatda “Nurobod texnoparki” maxsus sanoat zonasini tashkil etish chora-tadbirlari belgilangan 
bo‘lib, bu hududlar iqtisodiyotiga sanoatning kirib kelishi uchun qulay shart-sharoitlar yaratadi [1].

Shuningdek, O‘zbekiston Respublikasi Prezidentining 2025-yil 7-avgustdagi PQ-244-son “Samarqand 
viloyatini 2030-yilgacha ijtimoiy-iqtisodiy rivojlantirish chora-tadbirlari to‘g‘risida”gi qarori2 viloyatni kompleks 
rivojlantirishda muhim ahamiyat kasb etadi [2].

Bundan tashqari, O‘zbekiston Respublikasi Prezidentining 2024-yil 6-fevraldagi PQ-60-son “Ohaliq–
Oqbo‘yro–Mironqul” turistik-rekreatsion zonasida faoliyatni tashkil etish chora-tadbirlari to‘g‘risida”gi qarori3 
viloyatda sanoat bilan bir qatorda turizm salohiyati ham yuqori ekanligini ko‘rsatadi [3].

2023-yil 12-oktabrdagi PF-169-son “Sanoat va uning bazaviy tarmoqlarini jadal rivojlantirish bo‘yicha 
qo‘shimcha chora-tadbirlari to‘g‘risida”gi Farmon4 asosida iqtisodiy ko‘rsatkichlar tahlil qilindi [4].

Shuningdek, A.A. Qayumov, X.M. Nazarova, F.T. Egamberdiyev, O‘.Sh. Yakubov tomonidan yozilgan 
“Mintaqaviy iqtisodiyot” (2004) asarida O‘zbekiston mintaqalari iqtisodiyoti keng tahlil qilingan [5].

Sh.H. Nazarov tomonidan yozilgan doktorlik dissertatsiyasi avtoreferatida (2016) respublika mintaqalari 
raqobatdoshligini oshirishning metodologik asoslari yoritilgan [6].

T A D Q I Q O T  M E T O D O L O G I YA S I
Samarqand viloyati sanoatining hududiy tarkibini takomillashtirish masalalari viloyat iqtisodiyotida muhim 

ahamiyat kasb etadi. Hududda sanoatni samarali rivojlantirish hamda uning hududiy tarkibini takomillashtirish 
uchun ilmiy asoslangan tadqiqot metodologiyasidan foydalanish zarur. Tadqiqot metodologiyasi sanoatning 
hududlar bo‘yicha joylashuvi, rivojlanish darajasi va mavjud imkoniyatlarini kompleks tahlil qilishga xizmat 
qiladi.

Mazkur tadqiqotning asosiy maqsadi Samarqand viloyatida sanoat tarmoqlarining hududiy joylashuvini 
o‘rganish, mavjud muammolarni aniqlash hamda sanoatning hududiy tarkibini takomillashtirish bo‘yicha 
ilmiy asoslangan takliflar ishlab chiqishdan iborat. Ushbu maqsadga erishish uchun bir qator ilmiy tadqiqot 
usullaridan foydalanildi.

Tadqiqot jarayonida, avvalo, tahlil va sintez usullari qo‘llanildi. Tahlil usuli orqali viloyat sanoatining alohida 
tarmoqlari, ishlab chiqarish hajmi, korxonalar soni va ularning hududlar bo‘yicha joylashuvi o‘rganildi. Sintez 
usuli esa olingan ma’lumotlarni umumlashtirish va yakuniy xulosalar chiqarish imkonini berdi.

Shuningdek, tadqiqotda statistik tahlil usuli muhim o‘rin egalladi. Ushbu usul yordamida Samarqand 
viloyatida sanoat ishlab chiqarish hajmi, tarmoqlar tarkibi hamda hududlar kesimidagi rivojlanish darajasi kabi 
ko‘rsatkichlar tahlil qilindi. Statistik ma’lumotlar asosida sanoatning hududiy rivojlanish dinamikasi aniqlandi.

Bundan tashqari, taqqoslash usuli yordamida Samarqand viloyati tumanlari o‘rtasidagi sanoat rivojlanish 
darajasi solishtirildi. Bu esa qaysi hududlarda sanoat rivoji yuqori yoki past ekanligini aniqlash imkonini berdi.

Tadqiqotda kartografik usul ham qo‘llanildi. Ushbu usul orqali sanoat korxonalarining hududiy joylashuvi 
xaritalar asosida ifodalandi. Natijada sanoat markazlari, sanoat zonalari va ishlab chiqarish hududlari 
aniqlashtirildi.

Shuningdek, tizimli yondashuv usuli orqali sanoatning transport, xom ashyo bazasi, mehnat resurslari 
hamda infratuzilma bilan o‘zaro bog‘liqligi o‘rganildi. Bu yondashuv sanoat rivojlanishiga ta’sir etuvchi omillarni 
kompleks tarzda baholash imkonini berdi.

Tadqiqot uchun asosiy axborot manbalari sifatida O‘zbekiston Respublikasi Davlat statistika qo‘mitasi 
hamda Samarqand viloyati statistika boshqarmasi ma’lumotlari, ilmiy adabiyotlar va iqtisodiy tadqiqot 
natijalaridan foydalanildi.

1	  https://lex.uz/uz/docs/-7667333
2	  https://lex.uz/uz/docs/-7675843
3	  https://lex.uz/docs/-6790527
4	  https://lex.uz/uz/docs/-6633676 

Natijada Samarqand viloyatida sanoatning hududiy tarkibini yanada takomillashtirish, yangi sanoat 
zonalarini tashkil etish hamda hududiy iqtisodiy rivojlanishni jadallashtirish bo‘yicha amaliy takliflar ishlab 
chiqildi.

T A H L I L  V A  N A T I J A L A R
Samarqand viloyati sanoatining hududiy tarkibini takomillashtirish masalalari O‘zbekistonda mintaqaviy 

iqtisodiyot, iqtisodiy geografiya va sanoatni joylashtirish yo‘nalishlarida ko‘plab olimlar tomonidan o‘rganilgan. 
Ushbu tadqiqotlarda sanoatning hududiy joylashuvi, resurslardan foydalanish, investitsiya muhiti hamda 
hududiy rivojlanish omillari tahlil qilinadi.

Umumiy holat tahliliga ko‘ra, viloyat sanoatining jami hajmi 35 777,8 mlrd so‘mni, aholi jon boshiga to‘g‘ri 
keladigan sanoat mahsuloti esa 113 686,3 ming so‘mni tashkil etadi. Bu ko‘rsatkichlar viloyatda sanoat nisbatan 
yaxshi rivojlanganini ko‘rsatadi, biroq hududlar kesimida sezilarli tafovutlar mavjud.

Yetakchi hududlar qatoriga, avvalo, Samarqand shahri kiradi. Unda sanoat ishlab chiqarish hajmi 14 328,6 
mlrd so‘mni tashkil etib, bu viloyat umumiy sanoat hajmining qariyb 40 foiziga teng. Shuningdek, aholi jon 
boshiga to‘g‘ri keladigan sanoat ishlab chiqarish ulushi ham yuqori bo‘lib, viloyat sanoatining deyarli yarmi 
aynan ushbu hududga to‘g‘ri keladi.

1-jadval. Samarqand viloyatini asosiy iqtisodiy ko’rsatgichlari (mldr so’m) 2025 yil ma’lumotlari5

№ Tuman va 
shaharlar

Sanoat mahsulotlari 
mlrd soʻm Foizda Ishlab chiqarish aholi jon 

boshiga Foizda

1 Samarqand 
viloyati 35777,8 100 113686,3 100

2 Samarqand sh. 14328,6 40,0 23885,1 21,0

3 Kattaqoʻrgʻon sh. 851,2 2,4 8837,4 7,8

Tumanlar

4 Oqdaryo 872,8 2,4 4886,9 4,3

5 Bulungʻur 929,1 2,6 4457,7 3,9

6 Jomboy 3591,6 10,0 18350,9 16,1

7 Ishtixon 856,1 2,4 3010,6 2,6

8 Kattaqoʻrgʻon 1687,9 4,7 5590,9 4,9

9 Qoʻshrabot 228,3 0,6 1570,9 1,4

10 Narpay 847,2 2,4 3635,9 3,2

11 Payariq 587,6 1,6 2085,9 1,8

12 Pasdargʻom 1318,9 3,7 3338,6 2,9

13 Paxtachi 795,3 2,2 5120,0 4,5

14 Samarqand 2535,8 7,1 9039,0 7,9

15 Nurobod 520,1 1,5 3117,9 2,7

16 Urgut 3312,6 9,3 5734,8 5,0

17 Toyloq 2514,7 7,0 11023,8 9,7
Manba: Samarqand viloyati statistika qo’mitasi ma’lumotlari

Kuchli sanoat markazlari, asosan, yirik korxonalar, rivojlangan infratuzilma va investitsiya oqimlari bilan 
tavsiflanadi. Ushbu ko‘rsatkichlar bo‘yicha ikkinchi o‘rinda Jomboy tumani turadi, unda sanoat ulushi 10 foizni, 
aholi jon boshiga ko‘rsatkich esa 16,1 foizni tashkil etadi. Bu hudud muhim sanoat markazi sifatida ajralib 
turadi.

Uchinchi o‘rinni Urgut tumani egallab, uning ulushi 9,3 foizni tashkil etadi. Shuningdek, Toyloq tumani 
(7,0%) va Samarqand tumani (7,1%) ham sanoat jihatdan barqaror rivojlanayotgan hududlar qatoriga kiradi.

5	  Mualif ishlanmasi 

Past rivojlangan hududlar qatoriga esa Qo‘shrabot (0,6%), Payariq (1,6%) va Nurobod (1,5%) tumanlari 
kiradi. Ushbu hududlarda sanoat deyarli rivojlanmagan bo‘lib, aholi jon boshiga to‘g‘ri keladigan ko‘rsatkichlar 
ham juda past darajada. Bu esa ishlab chiqarish salohiyatidan yetarli darajada foydalanilmayotganligini 
ko‘rsatadi.

Hududlar o‘rtasidagi nomutanosiblik sezilarli darajada yuqori. Masalan, Samarqand shahri viloyat 
sanoatining qariyb 40 foizini tashkil etgan bo‘lsa, eng past ko‘rsatkich Qo‘shrabot tumanida atigi 0,6 foizni 
tashkil etadi. Bu sanoatning hududlar bo‘yicha notekis joylashganini va markazlashuv darajasi yuqori ekanligini 
ko‘rsatadi.

Aholi jon boshiga to‘g‘ri keladigan sanoat ishlab chiqarish ko‘rsatkichlari ham hududlar kesimida katta 
tafovutga ega. Yuqori ko‘rsatkichlar Samarqand shahri (21%), Jomboy tumani (16,1%) va Toyloq tumani (9,7%) 
hissasiga to‘g‘ri keladi. Past ko‘rsatkichlar esa Qo‘shrabot (1,4%) va Payariq (1,8%) tumanlarida kuzatiladi. Bu 
holat ayrim hududlarda resurslardan to‘liq foydalanilmayotganligini anglatadi.

Asosiy muammolar quyidagilardan iborat:
— sanoatning haddan tashqari markazlashuvi;
— ayrim tumanlarda ishlab chiqarish darajasining pastligi;
— infratuzilma va investitsiya yetishmasligi;
— hududlar o‘rtasidagi katta tafovutlar mavjudligi.
Mazkur muammolarni bartaraf etish uchun quyidagi yo‘nalishlar taklif etiladi:
— sanoatni hududlar bo‘yicha kengaytirish, xususan Qo‘shrabot, Payariq va Nurobod tumanlarida yangi 

sanoat zonalarini tashkil etish;
— investitsiyalarni jalb qilish maqsadida past rivojlangan hududlarga qo‘shimcha imtiyozlar berish.
Xulosa o‘rnida shuni ta’kidlash lozimki, Samarqand viloyati respublikamizda, qolaversa, undan tashqarida 

ham mashhur bo‘lishiga qaramasdan, uning umumiy ijtimoiy-iqtisodiy rivojlanishi, xususan sanoat va turizm 
sohalari mavjud imkoniyatlar darajasida emas. Vaholanki, viloyat yaqin o‘tmishda yuqori sanoat ishlab chiqarish 
salohiyatiga ega bo‘lgan.

Shu sababli mamlakatimiz mintaqaviy siyosatida ushbu hududga alohida e’tibor qaratish zarur. Viloyatda 
yetarli xom ashyo va mehnat resurslari, transport hamda boshqa infratuzilma mavjud. Asosiy strategik vazifa 
ishlab chiqarishga zamonaviy texnologiyalarni joriy etish, sanoatni modernizatsiya va diversifikatsiya qilish 
hamda investitsiya muhitini yaxshilashdan iborat bo‘lishi lozim (ayniqsa, qishloq tumanlarida).

Shu bilan birga, Samarqand shahrining an’anaviy funksiyasi — “Sayqali ro‘yi Zamin” maqomini kelajakda 
ham saqlab qolish zarur. Binobarin, bu shahar o‘zining transport vositalari bilan emas, eng avvalo, boy tarixiy-
madaniy merosi va qadimiy yodgorliklari bilan mashhurligicha qolishi lozim.

X U L O S A  V A  T A K L I F L A R
Samarqand viloyati sanoatini hududiy rivojlantirish masalalari O‘zbekiston iqtisodchi va iqtisodiy geograf 

olimlari tomonidan keng o‘rganilgan. Ularning tadqiqotlarida hududiy ixtisoslashuv, sanoatni joylashtirish, 
infratuzilma, investitsiyalar hamda hududiy iqtisodiy siyosat asosiy ilmiy yo‘nalishlar sifatida ko‘rib chiqiladi.

Samarqand viloyati sanoatining hududiy tarkibini takomillashtirish tarmoqlarni diversifikatsiya qilish, 
sanoatni tumanlar kesimida mutanosib joylashtirish hamda innovatsiyalarni joriy etish orqali amalga oshiriladi. 
Bu esa viloyat iqtisodiyotining barqaror o‘sishini ta’minlash, eksport salohiyatini oshirish va aholi bandligini 
kengaytirishga xizmat qiladi.

